
LIGJ PËR STRATEGJINË NACIONALE ZHVILLIMORE 

Tekst i redaktuar dhe konsoliduar1 

I. DISPOZITAT E PËRGJITHSHME 

Përmbajtja e ligjit 

Neni 1 
Me këtë ligj rregullohen statusi, struktura, përgatitja, miratimi, zbatimi, monitorimi, 

raportimi dhe vlerësimi i Strategjisë Nacionale Zhvillimore e Republikës së Maqedonisë së 
Veriut (në tekstin e mëtejmë: Strategjia). 

Statusi i dokumenteve të planit 

Neni 2 
(1) Dokument i planit për zhvillim nacional janë: Strategjia dhe Programi për 

zbatimin e Strategjisë (në tekstin e mëtejmë: Programi). 
(2) Strategjia është dokument më i lartë hierarkik i planit strategjik afatgjat për 

zhvillim nacional të Republikës së Maqedonisë së Veriut. 
(3) Strategjia i pasqyron vlerat themelore të rendit kushtetues të Republikës së 

Maqedonisë së Veriut, qëllimet për zhvillim të qëndrueshëm të Organizatës së Kombeve 
të Bashkuara, vlerat themelore të Bashkimit Evropian dhe organizatave tjera 
ndërkombëtare. 

(4) Strategjia i mbështet dhe i mundëson reformat për integrim të Republikës së 
Maqedonisë së Veriut në Bashkimin Europian. 

(5) Dokumenti zbatues për operacionalizimin dhe zbatimin e Strategjisë, i cili 
mundëson pasqyrim të plotë të strukturës së të gjitha masave, është Programi. 

Struktura e Strategjisë  

Neni 3 
(1) Strategjia si dokument afatgjatë i planit i definon qëllimet strategjike 

themelore dhe në strukturën e vet posaçërisht përmban: 
1. vizion për zhvillimin e Republikës së Maqedonisë së Veriut; 
2. nevoja dhe mundësi zhvillimore; 
3. sfera zhvillimore; 
4. qëllime dhe prioritete për çdo qëllim të përgjithshëm; 
5. tregues për sukses të cilët mundësojnë ndjekjen, njoftimin dhe vlerësimin e suksesit 
në realizimin e qëllimeve dhe prioriteteve të përgjithshme; 
6. parime; 
7. plan financiar indikativ; 
8. kornizë për ndjekjen e zbatimit dhe 
9. njoftim dhe vlerësim. 

 

1 Teksti i redaktuar dhe i konsoliduar i Strategjisë Nacionale Zhvillimore përfshin: tekstin bazë të Strategjisë 
Nacionale Zhvillimore, të publikuar në “Gazetën Zyrtare të RMV” nr. 30/24, dhe Ligjin për ndryshimin dhe plotësimin 
e Strategjisë Nacionale Zhvillimore, të publikuar në “Gazetën Zyrtare të RMV” nr. 235/24, ku është shënuar koha e 
hyrjes së tyre në fuqi dhe zbatimit. 

Përgatitja dhe zbatimi i Strategjisë 

Neni 4 
(1) Përgatitja dhe zbatimi i Strategjisë i pasqyron vlerat dhe qëllimet e nenit 2, 

paragrafi (2) të këtij ligji dhe bazohet në parimet si vijon: 
1. “Parimi i partneritetit dhe bashkëpunimit” paraqet gjithëpërfshirje dhe 
koordinim të vazhdueshëm në përgatitjen, zbatimin, monitorimin dhe vlerësimin e 
dokumenteve nacionale të planit për zhvillim nacional dhe dokumenteve tjera të 
planifikimit zhvillimor ndërmjet Kuvendit, Qeverisë, komunave, komunave në Qytetin e 
Shkupit dhe Qyteti i Shkupit, partnerët ekonomikë dhe socialë dhe përfaqësuesit e 
shoqërisë civile; 
2. “Parimi i përputhshmërisë dhe konsistencës së politikave” paraqet 
përputhshmërinë e politikave të krijuara, qëllimeve dhe rezultateve të dokumenteve të 
planifikimit hierarkikisht më të ulëta me Strategjinë; 
3. “Parimi i afatgjatësisë” është një proces afatgjatë i Strategjisë, i cili përcakton 
parametrat kryesorë të cilat shteti duhet ti ketë për synim; 
4. “Parimi i qasjes sistematike” është koordinimi i institucioneve dhe ngritja e 
kapaciteteve për bashkëpunim me fokus më të madh në strategjitë horizontale; 
5. “Parimi i përshtatshmërisë së inkorporuar” janë kontribute të qëndrueshme dhe 
të adaptueshme, të cilat i kërkojnë tranzicioni, ndryshimi dhe zhvillimi nga të gjithë 
aktorët përkatës për një periudhë të gjatë kohore; 
6. “Parimi i komplementaritetit” është integrimi i të gjitha proceseve dhe prioriteteve 
aktuale në të gjitha segmentet e zhvillimit të shtetit; 
7. “Parimi i harmonizimit me politikat e Bashkimit Europian” nënkupton 
harmonizimin e fushave dhe objektivave të Strategjisë, me strategjitë, politikat dhe 
legjislacionin e Bashkimit Europian në fushat përkatëse të politikave dhe prioriteteve të 
përcaktuara në agjendën strategjike të Komisionit Europian; 
8. “Parimi i financimit gjithëpërfshirës” është nxitja e financimit gjithëpërfshirës 
(nga fondet publike dhe private vendase dhe ndërkombëtare) nëpërmjet promovimit të 
burimeve ekzistuese dhe inovative për realizimin e prioriteteve të parashikuara në 
Strategji; 
9. “Parimi i transparencës” është konsultimi dhe përfshirja transparente e të gjitha 
palëve të prekura, në të gjitha fazat e procesit të planifikimit, zbatimit dhe raportimit të 
dokumenteve të planifikimit; 
10. “Parimi i qëndrueshmërisë” është baza e Strategjisë mbi tre shtyllat e zhvillimit 
të qëndrueshëm (qëndrueshmëria ekonomike, sociale dhe ekologjike). 
11. “Parimi i qëndrueshmërisë fiskale të politikave” është përcaktimi i politikave 
të qëndrueshme fiskale në afat të gjatë, ndërsa në afat të mesëm të harmonizuara me 
kufizimet fiskale të përcaktuara në Strategjinë fiskale dhe kornizën buxhetore afatmesme; 
12. “Parimi i relevancës, besueshmërisë dhe të bazuarit në dëshmi” përfaqëson 
një analizë gjithëpërfshirëse dhe të besueshme të kryer më parë të situatave dhe 
faktorëve kryesorë, lëvizjeve, kushteve dhe rrethanave në të gjitha fushat e veprimtarisë, 
si bazë për përcaktimin e nevojave dhe mundësive zhvillimore bazuar në të dhëna të 
besueshme, të verifikueshme dhe të krahasueshme, si dhe vlerësim të ndikimit të 
politikave në fushat e përfshira në Strategji;

13. “Parimi i ekonomisë, efikasitetit dhe efektivitetit” përfaqëson tregues të 
përcaktuar adekuat të suksesit për të gjitha qëllimet e përcaktuara, të cilët janë të 
kuptueshëm, të matshëm dhe ekonomik, me optimizim të shpenzimeve, ndërkaq raporti 
ndërmjet shpenzimit dhe përfitimeve të jetë i pranueshëm. 

(2) Politikat e përcaktuara nga Strategjia duhet të sigurojnë zhvillimin e një 
ekonomie të qëndrueshme, të drejtë shoqërore dhe neutrale ndaj klimës. 

(3) Masat e përcaktuara nuk duhet të krijojnë barrë joproporcionale financiare apo 
barrë tjetër për gjeneratat e ardhshme. 

(4) Procesi i planifikimit, zbatimit dhe vlerësimit të rezultateve dhe efekteve të 
zbatimit duhet të jetë ciklik dhe i bazuar në përvojat dhe mësimet e nxjerra nga proceset 
e mëparshme të planifikimit dhe zbatimit të Strategjisë. 

Miratimi i Strategjisë dhe Programit 

Neni 5 
(1) Strategjia miratohet për një periudhë prej 20 vjet 
(2) Programi miratohet për një periudhë pesëvjeçare, së bashku me Strategjinë, 

gjegjësisht jo më vonë se gjashtë muaj para përfundimit të periudhës aktuale të 
planifikimit. 

(3) Kuvendi i Republikës së Maqedonisë së Veriut (në tekstin e mëtejmë: Kuvendi) 
me propozim të Qeverisë së Republikës së Maqedonisë së Veriut (në tekstin e mëtejmë: 
Qeveria), e miraton Strategjinë dhe Programin 

Harmonizimi i dokumenteve strategjike të planit me Strategjinë      

Neni 6 
(1) Të gjitha dokumentet strategjike të planit, të cilat përgatiten dhe propozohen 

në pajtim me ligj, marrëveshje ndërkombëtare të ratifikuar në pajtim me Kushtetutën e 
Republikës së Maqedonisë së Veriut ose në pajtim me nevojën e konstatuar për 
përmirësimin e gjendjes në fushë të caktuar apo disa fusha të politikave të ndërlidhura, 
duhet të harmonizohen përkatësisht të kontribuojnë në arritjen e qëllimeve dhe 
prioriteteve zhvillimore të përcaktuara me Strategjinë 

(2) Strukturën, përmbajtjen dhe mënyrën e përgatitjes, zbatimit, monitorimit, 
raportimit dhe vlerësimin e dokumenteve strategjike të planit nga paragrafi (1) i këtij 
neni, i përcakton Qeveria me akt nënligjor, përveç nëse me ligj nuk është përcaktuar 
ndryshe. 

(3) Mënyrën e harmonizimit të dokumenteve strategjike të planit nga paragrafi 
(1) i këtij neni me Strategjinë, me akt nënligjor e përcakton Qeveria. 

II. PLANIFIKIM, NDJEKJE DHE NJOFTIM PËR ZBATIMIN DHE 
VLERËSIMIN 

Planifikimi, ndjekja dhe njoftimi për zbatimin e 
Strategjisë dhe Programit 

Neni 7 

(1) Gjatë planifikimit të zbatimit të Strategjisë dhe Programit, Qeveria duke marrë 
parasysh deklaratën për politikën fiskale, parimet dhe rregullat fiskale, Programin për 
punën e Qeverisë, analizën e rezultateve të arritura nga zbatimi i prioriteteve strategjike 
të Qeverisë nga viti i kaluar, dokumentet e planifikimit strategjik të zhvillimit, strategjitë 

sektoriale dhe vlerësimi i gjendjeve aktuale social-ekonomike dhe sociale në shtet, më së 
voni deri më 15 dhjetor të vitit vijues, i përcakton prioritetet strategjike për të paktën për 
pesë vitet e ardhshme. 

(2) Shpenzimet e nevojshme për zbatimin e aktiviteteve të përfshira në 
programet, nënprogramet, projektet dhe masat e përfshira në planin strategjik janë në 
korniza të shumave maksimale të shpenzimeve (kufijve të shpenzimeve) të përcaktuara 
në Strategjinë fiskale. Plani strategjik harmonizohet dhe përcaktohet në pajtim me 
strategjinë fiskale të rishikuar dhe buxhetin e miratuar. 

(3) Komunat, komunat në Qytetin e Shkupit dhe Qyteti i Shkupit sigurojnë 
zbatimin e Strategjisë në kuadër të kompetencave të tyre. 

(4) Ndjekja e zbatimit të Strategjisë në pajtim me Programin dhe Programin vjetor 
për punë të Qeverisë, kryen Sekretariati i Përgjithshëm i Qeverisë me Raport vjetor për 
zbatimin e Strategjisë, i cili përmban pasqyrë të aktiviteteve të realizuara në vitin aktual. 

(5) Ndjekja e zbatimit të Strategjisë në pajtim me aktet e planit, gjegjësisht 
dokumentet nga paragrafi (2) i këtij neni, komunat, komunat në Qytetin e Shkupit dhe 
Qyteti i Shkupit, e kryejnë me raport, të cilin e miraton Këshilli i Komunës, përkatësisht 
Këshilli i Qytetit të Shkupit, më së voni deri në fund të dhjetorit të vitit aktual, i cili botohet 
në buletinin zyrtar të komunës, përkatësisht të qytetit të Shkupit. 

(6) Të dhënat nga dokumentet e planit, përkatësisht aktet nga paragrafi (5) i këtij 
neni dhe të dhënat tjera për përgatitjen e raportit vjetor nga paragrafi (4) i këtij neni i 
merr Sekretariati i Përgjithshëm i Qeverisë dhe të njëjtat janë pjesë përbërëse e Raportit 
vjetor për zbatimin e Strategjisë. 

(7) Raportin vjetor për zbatimin e Strategjisë nga viti paraprak Qeveria e dorëzon 
në Kuvend deri në fund të marsit të vitit aktual për vitin e ardhshëm. 

Vlerësimi i Strategjisë dhe Programit            

Neni 8 
(1) Sekretariati i Përgjithshëm i Qeverisë siguron vlerësimin e suksesit të zbatimit 

të Strategjisë, të paktën një herë për një periudhë pesëvjeçare nga data e miratimit të 
Strategjisë. Vlerësimi i suksesit të Strategjisë, mund të zbatohet për një periudhë më të 
shkurtër se pesë vjet me iniciativën e Qeverisë. Rezultatet e vlerësimit publikohen në 
Raportin nga neni 7, paragrafi (4) të këtij ligji. 

(2) Mënyrën e zbatimit të vlerësimit të suksesit të zbatimit të Strategjisë nga 
paragrafi (1) i këtij neni, me akt nënligjor e përcakton Qeveria. 

(3) Pas vlerësimit të zbatuar nga paragrafi (1) i këtij neni, Qeveria ose Kuvendi 
mund të propozojnë përditësim të Strategjisë. 

III. STRUKTURA DREJTUESE 

Struktura drejtuese 

Neni 9 
Planifikimin e zbatimit të Strategjisë dhe Programit e kryhen Këshilli Nacional i 

Zhvillimit si pjesë e strukturës drejtuese, të cilën e përbëjnë edhe trupat ndihmës: Këshilli 
Drejtues dhe Komiteti Punues. 

Organizimi i Këshillit dhe trupat ndihmës të 
Këshillit 

Neni 10 
(1) Këshilli dhe trupat ndihmës të Këshillit organizohen në bazë të këtij ligji dhe 

aktit për formimin e Këshillit. 
(2) Mënyra e punës së Këshillit dhe trupave ndihmëse të Këshillit rregullohet me 

Rregullore. 
(3) Mbështetjen profesionale, administrativo-teknike të punës së Këshillit dhe 

trupave ndihmës të Këshillit dhe koordinimin e punës së Komitetit punues nga neni 14 i 
këtij ligji e siguron Sekretariati i Përgjithshëm i Qeverisë. 

(4) Kushtet hapësinore dhe teknike për kryerjen e pandërprerë të detyrave nga 
fushëveprimi i aktiviteteve të Këshillit dhe trupave ndihmës të Këshillit i siguron 
Sekretariati i Përgjithshëm i Qeverisë. 

Këshilli Nacional për Zhvillim 

Neni 11 
(1) Qeveria e formon Këshillin Nacional për Zhvillim (në tekstin e mëtejmë: 

Këshilli), si trup i përhershëm këshillëdhënës të Qeverisë. 
(2) Anëtarët e Këshillit emërohen dhe shkarkohen nga Qeveria. 
(3) Anëtarë të Këshillit janë: 

1. Kryetari i Qeverisë dhe zëvendësit e tij; 
2. Një përfaqësues nga Kabineti i Kryetarit të Qeverisë së Republikës së Maqedonisë 

së Veriut; 
3. Një përfaqësues i Kabinetit të Kryetarit të Kuvendit; 
4. Koordinatorët e grupeve parlamentare dhe nga një deputet nga partitë politike të 

përfaqësuara në Kuvend që nuk janë të organizuara në grup parlamentar; 
5. Ministri përgjegjës për çështjet nga sfera e financave; 
6. Ministri përgjegjës për çështjet nga sfera e ekonomisë; 
7. Ministri përgjegjës për çështjet e mbrojtjes; 
8. Ministri përgjegjës për çështje të transformimit digjital; 
9. Kryetari i Akademisë Maqedonase të Shkencave dhe të Arteve; 
10. Sekretari i përgjithshëm i Qeverisë; 
11. Nga një përfaqësues prej: 
a) Odës Ekonomike të Republikës së Maqedonisë së Veriut; 
b) Odës Ekonomike të Teknologjive Informatike dhe të Komunikimit;  
v) Odës Ekonomike të Republikës së Maqedonisë së Veriut; 
g) Lidhjes së Odave Ekonomike të Maqedonisë dhe 
d) Odës së Zejtarëve të Republikës së Maqedonisë së Veriut. 
12. Kryetari i Bashkësisë së Njësive të Vetëqeverisjes Lokale; 
13. Kryetarët e tetë këshillave për zhvillimin e rajoneve planore; 
14. Nga një përfaqësues të sindikatave përfaqësuese; 
15. Përfaqësues nga institucionet e arsimit të lartë, me specialitet më të ngushtë në 

fushën e zhvillimit strategjik, ekonomisë, zhvillimit social dhe mbrojtjes së mjedisit 
jetësor, të nominuar nga universitetet publike; 

16. Tre përfaqësues të shoqatave të nominuar nga Këshilli për Bashkëpunim ndërmjet 
Qeverisë dhe shoqërisë civile, nga të cilët së paku një përfaqësues i shoqatave nga fusha 
e mbrojtjes së personave të margjinalizuar dhe 

17. Dy përfaqësues për të rinj, të nominuar nga Këshilli Nacional për të rinj. 
(4) Anëtarët e Këshillit nga paragrafi (3), pikat 11, 14, 15, 16 dhe 17 të këtij neni 

emërohen për një periudhë prej tre vjetësh. 
(5) Në punën e Këshillit mund të marrin pjesë përfaqësues të organeve të tjera 

shtetërore ose shoqata. 
(6) Me Këshillin kryeson kryetari i Qeverisë, ose në pengesë të tij ose mungesë 

një nga zëvendësit e kryeministrit të Qeverisë, të përcaktuar nga ana e tij. 

Kompetencë e Këshillit 

Neni 12 
(1) Këshilli e organizon përgatitjen e Strategjisë dhe Programit, e shqyrton projekt-

tekstin dhe ia dorëzon projekt-tekstin Qeverisë. 
(2) Këshilli jep mendime dhe rekomandime për planifikimin, zbatimin dhe 

monitorimin e zbatimit të Strategjisë, përcaktimin dhe zbatimin e mjeteve dhe mënyrat 
për financimin e Strategjisë. 

(3) Këshilli i kryen edhe këto punë: 
1. jep mendime dhe rekomandime për vizionin dhe drejtimet themelore zhvillimore dhe 
qëllimet dhe prioritetet strategjike të Republikës së Maqedonisë së Veriut; 
2. shqyrton çështjet nga fusha e politikave për zhvillim strategjik në Republikën e 
Maqedonisë së Veriut; 
3. zhvillon bashkëpunim me institucionet përkatëse brenda dhe jashtë vendit në lidhje 
me çështjet e zhvillimit strategjik; 
4. shqyrton çështjet dhe problemet konkrete të lidhura me zhvillimin strategjik; 
5. jep propozime të lidhura me përmbajtjen, metodologjinë dhe dinamikën e përgatitjes 
së Strategjisë 
6. propozon kornizë financiare tek Ministrinë e Financave për zbatimin e Strategjisë; 
7. jep propozime tek Qeveria për përditësimin e Strategjisë dhe 
8. shqyrton dhe çështje të tjera me rëndësi për zhvillimin strategjik të Republikës së 
Maqedonisë së Veriut. 

Bordi Drejtues 

Neni 13 
(1) Bordi Drejtues është trup ndihmës i Këshillit, i cili siguron bashkëpunimin dhe 

partneritetin strategjik të Këshillit me bashkësinë ndërkombëtare, institucionet 
financiare ndërkombëtare dhe donatorët. 

(2) Anëtarë të Bordit Drejtues janë kryetari i Qeverisë ose zëvendësi i kryetarit të 
Qeverisë i propozuar nga ana e tij, sekretari I përgjithsëm dhe ministri i Financave. 

Komiteti Punues 

Neni 14 
(1) Komiteti punues është organ ndihmës i Këshillit i cili siguron mbështetje 

eksperte dhe teknike Këshillit. 

(2) Komiteti punues organizohet dhe punon në grupe dhe nëngrupe sipas fushave, 
duke siguruar përfaqësim të personave profesional nga organet e drejtorisë, institucionet 
e tjera publike, shoqatat, ekonomia dhe institucionet e arsimit të lartë. 

(3) Anëtarët e Komitetit Punues zgjidhen nëpërmjet një thirrjeje publike nga radhët 
e të punësuarve në organet e administratës shtetërore, komunat, komunat në Qytetin e 
Shkupit dhe Qyteti i Shkupit, institucionet e tjera publike, shoqatat dhe sektori privat. 
Mënyra e realizimit të thirrjes publike dhe konfirmimi i anëtarëve të Komitetit Punues 
rregullohen më hollësisht me aktin për formimin e Këshillit nga paragrafi (1) i nenit 10 të 
këtij ligji.  

(4) Komiteti Punues e zbaton përgatitjen teknike të tekstit të Strategjisë dhe të 
Programit dhe ia dorëzon Këshillit projekt-tekstin. 

IV. DISPOZITA KALIMTARE DHE PËRFUNDIMTARE 

Neni 15 
Në afat prej një muaji nga dita e hyrjes në fuqi të këtij ligji, formohet Këshilli. 

Neni 16 
(1) Dokumentet e planifikimit strategjik nga neni 6 paragrafi (1) i këtij ligji, të 

miratuara para miratimit të Strategjisë, mbeten të vlefshme deri në skadimin e afatit të 
cilit i referohen. 

(2) Pas përjashtimit nga paragrafi (1) i këtij neni, dokumentet e planifikimit 
strategjik, korniza strategjike e të cilave, gjegjësisht vizioni për zhvillimin e fushës ose 
fushave të përfshira në Strategji, qëllimet e përgjithshme dhe të veçanta janë në 
kundërshtim me vizionin e zhvillimit nacional afatgjatë, qëllimet dhe prioritetet e 
përcaktuara me Strategjinë, do të harmonizohen me Strategjinë brenda dy vitesh nga 
dita e miratimit të Strategjisë. 

Neni 17 
Qeveria do t'i miratojë në afat prej gjashtë muajsh nga dita e hyrjes në fuqi të 

këtij ligji aktet nënligjore nga neni 6, paragrafi (2) dhe (3) dhe neni 8, paragrafi (2) të 
këtij ligji. 

Neni 18 
Dispozitat e nenit 7, paragrafët (2), (4) dhe(5) të këtij ligji do të fillojnë të 

zbatohen një vit nga dita e hyrjes në fuqi të këtij ligji. 

Neni 19 
Ky ligj hyn në fuqi ditën e tetë nga dita e botimit në “Gazetën Zyrtare të Republikës 

së Maqedonisë së Veriut”. 

DISPOZITA PËRFUNDIMTARE 
Nga Ligji për Plotësimin dhe Ndryshimin 

e Ligjit për Strategjinë Nacionale Zhvillimore ("Gazeta Zyrtare e 
RMV" nr. 253/24) 

Neni 4 
Ky ligj hyn në fuqi ditën e tetë nga dita e botimit në “Gazetën Zyrtare të Republikës së 

Maqedonisë së Veriut”. 


